
				Гэта старонка не была вычытаная
— „Ну што, маладзец, нап'ёмся водкі?“

Даець мне грошы, такі салодкі:

Усё гавора, радзе, пытае,

Жонку цалуе, дзяцей гайдае.

— „Ну што-ж, надумаўся, ці ўжо гатоў?“

— „Надумаўсь, кажу: каб сто катоў

„Дралі мне скуру, пяклі на агню,

„Я веры сваей-тыкі не зьмяню!“

Іх! закіпеў тут той князь, аж зароў,

Аж вылупіў вочы, счырванеў, як кроў…

— „Розаг падайце, нагаек, сто лоз!

„Ён з веры сьмяецца мне тут-жа пад нос!“
Хапілі мяне якісьць гайдукі,

І розаг падалі чатыры пукі.

І б'юць — не баліць, хоць за сэрца бярэ;

За што-ж ён, пракляты, мне скуру дзярэ?

Як крыкну я гэта: „Эй, бійце-ж мацней,

„Мацнейшы ад веры вашай Мацей!“
Вот так-то хрысьцілі мяне казакі

З тутэйшага ды ў палякі!

КАЛЫХАНКА.





	
Люлі, сынок, люлі-люлі!

Усе курачкі паснулі,

Ой паснулі і курчаткі

Пад крыламі свае маткі.

А ты чаго ня сьпіш, сынку,

Як-бы чуў ліху гадзінку?

Можа будзеш калі панам

Ці вялікім капітанам,

А як матка прыйдзе ў госьці,

Ой-то будзе ёй радосьці!

Сядзе матка ў кут на лаве,

Сын хлеб-соль прад ей паставе,

Ручкі, ножкі пацалуе,

Памілуе, пажалуе;

Пачастуе мядком сытным,

Блінком мякінькім, падсітным,

Піражочкам і з начынкай,

Верашчакай, гарачынкай…

Люлі, сынок, люлі-люлі,

Бо ўжо курачкі паснулі.

От-то будзе рада матка, —

Хоць і простая салдатка,

А усякі шапку здыме,

Як дазнаецца аб сыне.

Люлі, сынок, люлі, люлі,

Бо ўжо курачкі паснулі…

Можа будзеш калі панам

Ці вялікім капітанам:

Людцаў Божых будзеш біці;

Цяжка будзе ў сьвеце жыці,

Будуць клясьці, як ліхога,

Прасіць сьмертухны ад Бога.

Люлі, сынок, люлі, люлі,

Бо ўжо курачкі паснулі…

Тагды матка прыдзе ў госьці, —

Сын выкіне стары косьці,

Жабруючы пойдзе ў вёску,

Будзе прасіць Матку Боску,

Каб забыцца ей аб сыне,

Каб ня ведаць, дзе ён згіне.

Люлі, сынок, люлі, люлі,

Бо ўжо курачкі паснулі…

Ой ня будзь ты лепей панам,

Ні вялікім капітанам,

Будзь, чым матанька радзіла,

Каб у госьці не хадзіла,

